
ГЕНОТИПТЕРІ ӘР ТҮРЛІ ОҢТҮСТІК ҚАЗАҚ МЕРИНОСЫ ТҰҚЫМЫ
БУДАН ҚОЗЫЛАРЫНЫҢ ӨСУ ЖӘНЕ ДАМУ ДИНАМИКАСЫ

Мухаметжарова И.

Мал тұқымын жүйелі түрде асылдандырып, өнімін арттыруда олардың өсу
және даму заңдылықтарын жан-жақты зерттеп меңгерудің маңызы зор. Мал
ағзасының сандық және сапалық өзгеруі - оның тіршілігінің кезеңдеріне
жатқызылатын заңды құбылыстар [1,2].

Жануарлардың жеке дамуы - бұл ағзаның сандық және сапалық өзгерістерінің
үздіксіз үрдісі. Жануарлардың дамуы ауытқымалы және әркелкі түрде өтеді, бір
қалыптан екіншісіне өту барысында бірқалыпсыз болады [3]. Өсу және даму
үрдістері, атап айтқанда, тірілей салмақтың өсуі қойлардың өнімділігі, денсаулығы
және өсімталдығының оңтайлылығына әсерін тигізеді [4].

Қойлардың өсу және даму қарқындылығы және олардың белгілі бір
жастағы тірі салмақтарының артуының мәні зор, себебі тез жетілгіш төлдер
шаруашылыққа пайдаланылу жасына тезірек жетеді.

Қой өсуінің көрсеткіштерінің бірі олардың тірілей салмағының артуы болып
табылады. Қой тірі салмағының өзгеруінің заңдылықтарын білу, тіршілігінің әр
түрлі кезеңдерінде бұл көрсеткіш бойынша жануарларды салыстыру және баға беру
үшін қажет.

Генотипі әр түрлі оңтүстік қазақ мериносы (әрі қарай - ОҚМ) еркек
қозыларының өсу жылдамдығын, шаруашылыққа пайдалы белгі ретінде зерттеудің
селекциялық мәні зор.

Жамбыл облысы "Батай-Шу" ЖШС асыл тұқымды шаруашылығында
өсірілетін генотиптері әр түрлі ОҚМ қошқарларынан алынған еркек қозылардың өсу
және даму ерекшеліктері зерттелді.

"Батай-Шу" шаруашылығының ОҚМ тұқымы қойларының жалпы өнімділдігін,
атап айтқанда, тірілей салмағын жоғарылату мақсатымен, 2001 және 2004 жылдары
Жамбыл облысы, Мерке ауданындағы "Мерке" ААҚ асыл тұқымды зауытынан
ОҚМ тұқымы жаңа Меркелік тұқымішілік түрінің асыл тұқымды қошқарлары
әкелінген еді.

Өсуі мен дамуын зерттеу үшін генотиптері әр түрлі ОҚМ қошқарларынан: өз
репродукциясы қошқарларынан - ОҚМ "ескі шулық типі" (1 топ - ОҚМ/Т); Меркелік
тұқымішілік түрінің ОҚМ қошқарынан (2 топ - ОҚМ/М); австралиялық
мериностардың қаны бар ОҚМ қошқарларынан (3 топ - ОҚМ/Ав) алынған еркек
қозылары зерттелді.

Генотиптері әр түрлі ОҚМ қошқарларынан алынған қозылар топтары арасында
туған кездегі тірі салмағы бойынша айтарлықтай айырмашылық байқалмайтыны
анықталды.

4,0-4,5 айлық кезінде тірі салмақ бойынша басымдылық бірінші топ
қозыларымен (ОҚМ/Т) салыстырғанда, екінші және үшінші топтары
қошқарларынан алынған қозыларда байқалды, айырмашылық сәйкесінше 1,3 - 5,7%,
(td=2,26; P>0,95). 12 айлықтарында еркек қозылардың тірілей салмағы 46,8 - 49,6 кг



болды, мұнда ең жоғары тірі салмақпен ОҚМ/Ав "австралияланған" қошқарларынан
алынған үшінші топ қозылары (49,6+0,43кг) сипатталды. Үшінші топ еркек
қозыларының бірінші және екінші топ қозыларынан басымдылығы орта есеппен 2,0
- 2,8 кг, немесе 4,03 - 5,64 %, сәйкесінше (td=2,23; P>0,95).

Қорытындылай келе, генотиптері әр түрлі ОҚМ еркек қозылары тірілей
салмақтарының орташа тәуліктік өсімі көрсеткіштері бойынша етті-жүнді
тұқымдары төлдерінен кем түспейтін, тез жетілгіш болып сипатталады.  Барлық үш
топтың ОҚМ еркек қозылары тірілей салмақтарының орташа тәуліктік өсімі
туғаннан енесінен бөлу кезеңіне дейін орта есеппен 201,1 - 213,2 грамм, және
енесінен бөлу кезінен 12 айлық кезіне дейін - 67,4 - 71,3 грамм. Ең жоғары орташа
тәуліктік өсім көрсеткіштері "австралияланған" үшінші топ қозыларында
анықталды, олардың қатарластарынан басымдылығы сәйкесінше 5,46-5,67%
құрады.

